
Аннотация. Ушбу мақолада персонални бошқаришнинг ўзига хос мотивацион 
омиллари ёритиб берилган. Персонални мотивацион бошқариш бўйича олимлар 
томонидан ишлаб чиқилган мақсадли, тизимли ёндашувлар тавсифи ва таҳлиллари 
келтирилган. Корхоналарда ишчи персонални ишга бўлган иштиёқини оширишга 
хизмат қиладиган турли мотивацион омилларга асосланган сўровнома таҳлиллари 
келтирилган. Шу билан биргаликда персонал мотивациясига таъсир қилувчи муҳим 
омиллар юзасидан таклифлар берилган. 

Калит сўзлар: персонал, мотивация, мотивацион бошқарув, мотивацион 
омиллар, тизим, элемент, тизимли ёндашув, мақсад, олий мақсад, қадрият, инсоний 
муносабатлар. 

Aннoтaция. В данной статье освещены уникальные мотивационные факторы 
управления персоналом. Представлены описание и анализ разработанных учеными 
целенаправленных, системных подходов к мотивационному управлению 
персоналом. Представлены анализы опроса на основе различных мотивационных 
факторов, которые служат повышению энтузиазма сотрудников к работе на 
предприятиях. При этом высказываются предложения относительно важных 
факторов, влияющих на мотивацию персонала. 

human resource management developed by scholars is presented. Survey analyses based 
on various motivational factors that serve to increase employee enthusiasm for work in 
businesses are presented. Suggestions are made regarding the important factors affecting 
personnel motivation. 

Key words: personnel, motivation, motivational management, motivational factors, 
system, element, system approach, goal, ultimate goal, value, human relations. 

 
Кириш 
Глобаллашув шароитида республикамизда амалга оширилаётган 

ижобий ислоҳотлар натижасида кийим ишлаб чиқариш корхоналари 
ҳам жадал ривожланиб бормоқда. Шундай бўлсада ташқи ва ички салбий 
таъсирларга қарши тура олиш учун, бевосита ишчи персоналга бўлган 
муносабатни тизимли, мақсадли асосда ташкиллаштириш талаб 
этилмоқда.  

Ўзбекистон Республикаси Президентининг “2022-2026 йилларга 
мўлжалланган янги Ўзбекистоннинг тараққиёт стратегияси 
тўғрисида”ги  ПФ-60-сонли фармонида келтирилган «Ҳаракатлар 
стратегиясидан — Тараққиёт стратегияси сари»[1] тамойилига асосан 
ишлаб чиқилган  устувор йўналишлар замирига эътибор қаратадиган 
бўлсак, бош ғоя инсон қадрини янада ошириш эканлигини кўришимиз 
мумкин. Шунинг учун барча олиб борилаётган илмий тадқиқотларимиз 
ҳам инсон қадрини юксалтиришга қаратилиши лозим бўлади.   

Мавзуга оид адабиётлар таҳлили 
Корхоналарда ишчи персонални иш самарадорлигига таъсир 

қиладиган мотивацион омилларни кўплаб хорижий ва махаллий 
олимлар ўз илмий ишларида тадқиқ этган. Шундан бўлсада, доимий 
равишда илмий изланишлар олиб бориш талаб этилади. Чунки 
персонални бошқариш энг мураккаб жараёнлардан биридир.  

Б.М.Генкин ўз илмий ишларида ташкилотларнинг иш 
самарадорлиги доимий равишда персонал мотивациясига боғлиқлигини 
таъкидлайди[2]. 

О.Акимова ўз тадқиқотларида корхонанинг якуний қийматга эга 
бўлган маҳсулотлари кутилгандек бўлиши учун доимий равишда 
мотивацион омилларни аниқлаб бориш лозимлигини таъкидлайди[3]. 

К.Бланшир va С.Джонсонлар корхоналарда иш самарадорлигини 
оширишда мақсадли бошқарувни ташкил этиш ва аниқ мақсад асосида 
ишлаган персонални ўрнида рағбатлантириш лозим деб 
ҳисоблайдилар[4]. 

Персонал мотивациясига боғлиқ назариялардан бири мақсад қўйиш 
назариясидир. Бу назарияда инсон ҳаракатлари унинг ўз олдига қўйган 
мақсадлари асосида бўлиши ёритилади. Мақсадларни белгилаш 
назарияси бўйича биринчи фундаментлар иш 1968 йилда Эдвин Лок 
томонидан нашр этилган “Мақсадлар билан мотивация ва 
рағбатлантириш назарияси ҳақида” мақоласи ҳисобланади. Албатта 
ишчилар маълум мақсадга эришиш йўлида хизмат қилади. Локнинг 

фикрича, бироз мураккаблик туғдирсада, аниқ бўлган мақсадлар, 
ноаниқ ёки содда мақсадларга қараганда кўпроқ мотивация беради[5]. 

Эдвин Локдан аввал ҳам мақсадлар ёрдамида бошқариш тизимини 
тўғрисида Питер Друкер илмий иш олиб борган. Унинг илмий 
хулосаларига кўра мақсадни ҳақиқий имкониятлардан келиб чиқиб 
аниқ қўйиш ва маълум вақт белгилаш зарур. Мақсадлар юзасидан 
берилган топшириқларни бажариш имкони тўлиқ бўлиши керак[6].  

Н.Квашани ўз тадқиқотларида персонални бошқаришда 
қўлланиладиган бошқарув усуллари умумий тизим бўлиб, асосий 
мотивлар сифатида туртки вазифасини бажаришини таъкидлайди[7]. 

Ю.А.Токарева тадқиқотларида меҳнат мотивацияси тушунчасини, 
персоналга мотивацион таъсирнинг ички ва ташқи элементлари очиб 
берилади. Персонални бошқаришга тизимли ёндашув зарурлигини 
таъкидлаган[8]. 

Юмико Тагучи ўз илмий тадқиқотларида Япония корхоналарида 
ишчиларни меҳнат самарадорлигини оширишга сабабчи бўладиган 
мотивацион омилларни таъсир даражалари бўйича ўрганиб чиққан. 
Айниқса у ўз илмий ишларида иш ва оила мувозанатига алоҳида 
эътибор қаратган[9].  

Тадқиқот методологияси 
Мақолада персоналга самарали таъсир қилувчи мотивацион 

омиллар, ижтимоий сўровномалар, баҳолаш усули, анализ, синтез, 
қиёсий таҳлил каби усулларга асосланган ҳолда тадқиқ этилган. Кийим 
ишлаб чиқариш корхоналарида ишчи персонални иш унумдорлигини 
оширишга бевосита таъсир қиладиган мотивлар таҳлили олиб 
борилган. 

Таҳлил ва натижалар 
Менежмент ривожланиш тарихига назар солсак, персонални 

мотивацион бошқарувга ўз даврига монанд равишда мазмунли, 
жараёнли, хулқ-атвор, вазиятли ва тизимли назариялар шаклланган. 
Ҳозирда ҳам бу назариялар персонал билан ишлашда қўллаб 
келинмоқда. 

Корхоналарда ишчи персонални бошқаришда мотивацион 
омилларни доимий таҳлил қилиб бориш талаб этилади.  

Ушбу тадқиқот ишида бугунги кунда назардан четда қолаётган 
мотивацион омиллардан корхонадаги бошқарув тизими, олий мақсад, 
бизнес мақсадлари, корхона қадриятлари, инсоний муносабатлар 
омиллари таҳлилларини кўриб чиқамиз.  

Корхона персонали иштиёқини доимий равишда сақлаб қолиш 
бошқарувнинг мотивация функциясини ўринли қўллаш орқали амалга 
оширилади. Персонал мотивациясига тизимли ёндашув орқали унинг 
ишга бўлган иштиёқини доимий равишда ошириб бориш мумкин.  

Персонал мотивациясини ўрганганимизда, унга боғлиқ бўлган ички 
ва ташқи мотивацияларни кўриб чиқилади. Бунда персоналнинг айнан 

қайсидир ички ёки ташқи омилларига эътибор қаратиб мотивацион 
жараённи ташкил этиш юзасидан илмий тадқиқотлар олиб борилган. 
Бизга маълумки тизим бу бир-бирига боғлиқ элементлар мажсуасидир. 
Шундай экан персонал ички ва ташқи элементлари ҳам бир-бирига 
боғлиқ бўлган якдил тизимдир (1-расм).  

 
1-расм. Персонал мотивациясини тизим сифатида намоён 

бўлиши 
 
Тадқиқот жараёнида бугунги кунда тизимнинг асосий 

элементларидан бўлган мақсадлар, қадриятлар, инсоний муносабатлар 
омилларини таҳлил қилиб чиқамиз. 

 
2-расм. Корхона олий ва бизнес мақсадларини ишчи персонал 

мотивациясини оширишдаги ўрни 
 
Наманган вилоятида фаолият кўрсатаётган 49 та тикув кийимлари 

ишлаб чиқариш корхоналари раҳбарларидан, шу билан биргаликда 
тадқиқот объекти ҳисобланган “Fazman tekstil” мчж, “Gian Bros” мчж, 
“Istiqlol dizayn markazi” мчж ва “Tekstil libos” мчжларда танлаб олинган 
24 нафар қуйи поғона ишлаб чиқариш менежер (уста)ларидан ва 
танланган 277 нафар ишчи персоналлардан мотивацион омилларни иш 

самарадорликка таъсири нуқтаи-назаридан сўровнома олинди. 
Раҳбарлар ва ишлаб чиқариш усталаридан иборат респондентларнинг 
жавоблари тўғри деб баҳоланиб барчаси таҳлилга киритилди. 277 
нафардан энг тўғри деб ҳисобланган 236 нафар ишчи персоналдан 
иборат респондентларнинг фикрлари асосида таҳлилий маълумотлар 
шакллантирилди. Дастлаб мотивацион тизимнинг муҳим 
элементларидан бўлган олий мақсад ва бизнес мақсадлари,  ишчининг 
мотивациясига таъсири баҳоланди. Сўровнома таҳлилий натижалари 
асосида ишчилар мотивациясига таъсир омиллари таркибида дастлаб 
олий мақсад ва бизнес мақсадлари ўрни аниқланди (2-расм). 

Эътибор берадиган бўлсак мақсадларни мотивацияга таъсирини 
раҳбарларнинг 32,7 фоизи жуда муҳим деб ҳисоблаётган бир пайтда, 
бўлим ишлаб чиқариш усталарининг 66,7 фоизи, ишчи персоналларнинг 
61,4 фоизи аниқ мақсадлар жуда юқори мотивацион таъсирга эга 
эканлигини таъкидламоқда. 

Корхонада ишчи персонал билан якка тартибда олиб борилган 
суҳбатларда ҳам олий ва бизнес мақсадларни ишчи доимо билиб туриши 
ва аниқ мақсад асосида ишлаши унга юқори иштиёқ бериши 
аниқланган.  

 

 
3-расм. Корхона қадриятларини ишчи персонал мотивациясига 

таъсири 
 
Мақсад асосида персонал мотивациясига таъсир этиш орқали 

персоналнинг иш жойидан қониқиши кузатилади.  Кўрсатмалар ва 
мақсад аниқ бўлганлиги учун унга босқичма-босқич эришилгани сари 
мотивация яхшиланади, персоналда ҳам мақсадсиз харакатланмаслик 
рефлекси шаклланади. Фақат мақсадлар бўйича бошқарув ҳамма 
персонални қамраб олиши керак ва бу мақсадли таъсирни мотивацион 
тизим элементларидан бири сифатида қараш лозим. Корхонанинг олий 

мақсади ва барча бизнес мақсадлари ишчи персонал учун доимий 
мотивация берувчи сабабларга айланиши лозим. 

Тизимнинг муҳим элементларидан бўлган яна бир мотивацияга 
таъсир қилувчи омил корхона қадриятларидир. Тадқиқот жараёнида 
қадриятларни ишчи персонални мотивациясига таъсирини корхона 
раҳбарлари, ишлаб чиқариш усталари ва ишчи персонал томонидан 
алоҳида ўрганилди (3-расм). 

Кўриб турганимиздек бу ерда ҳам 49 нафар турдош корхона 
раҳбарларидан иборат респондентларнинг 49 фоизи, 24 нафар ишлаб 
чиқариш усталаридан иборат респондентларнинг 66,7 фоизи ва 236 
нафардан иборат ишчилардан тузилган респондентларнинг 64 фоизи 
корхона қадриятлари меҳнат самарадорлигини оширишда жуда муҳим 
мотивацион омил сифатида фикр билдирган. Рақам ҳисобида олинганда 
ҳам энг катта фоиздаги ижобий фикрни ишчи персонал билдирмоқда. 
Бундан кўринадики, корхона раҳбарлари ўз қадриятларидан деярли 
мотивацион омил сифатида фойдаланмайдилар.  

Энг муҳим, аммо бироз узоқлашилган мотивацион омиллардан яна 
бири инсоний муносабатлар омили бўлиб, сўровнома натижасига кўра 
корхоналардаги раҳбарлар, ишлаб чиқариш менежерлари ва 
раҳбарларнинг фикрлари таҳлил қилинди. Раҳбарлар томонидан 
муносиб қиймат билан корхонага ҳисса қўшаётган ишчиларни доимий 
равишда эътироф этиш ва мақташни ишчи персонал иш 
самарадорлигини ошириши учун қанчалик муҳим омил эканлиги 
аниқланди (4-расм). 

 
4-расм. Раҳбарларнинг эътирофи ва мақтовлари ишчи персонал 

мотивациясига таъсири 
 
Ишчиларнинг 72,5 фоизи эътироф ва мақтовлар меҳнат 

унумдорлигига таъсир қилувчи жуда муҳим мотивацион омил эканлиги 

тўғрисида фикр билдираётган бир шароитда, раҳбарларнинг атига 40,8 
фоизи айнан шу фикрда. Бундан кўринадики мавжуд корхоналарда 
ишчи персонал эътироф, мақтовларга эҳтиёжи туғилганда, раҳбарлар 
буни беэътибор қолдирмоқдалар. 

Корхонада юқори бўғиндан қуйи бўғингача барча раҳбарлар ишчи 
персоналга ўз ўрнида ғамхўрлик қилиши иш самарадорлигига олиб 
келадиган сабаб бўлишлик даражаси ўрганилди (5-расм). 

 
5-расм. Раҳбарларнинг ғамхўрлиги ва эътибори ишчи персонал 

мотивациясига таъсири 
 
Бу борода ҳам ишчи персоналнинг фикрлари, раҳбарларнинг 

фикрларига қараганда юқори ҳисобланмоқда. Ишчи персонал ўрни 
келганда раҳбарнинг эътиборига мухтожлик сезмоқда, лекин етарлича 
эътибор олмаётганлигини таҳлил натижасида кўришимиз мумкин. 

Хулоса ва таклифлар 
Ҳозирги глобаллашув шароити тинимсиз ўзгаришларни таклиф 

қилмоқда. Биз биламизки қаерда ўзгаришлар бўлса, шу ерда муаммолар 
юзага келади. Ўз ўрнида муаммо бор жойда ўзгариш юзага келади. 
Чунки бу икки тушунча бир-бирини талаб қиладиган тушунчалардир.  
Менежернинг асосий вазифаси юзага келган муаммоларга самарали 
ечим топишдан иборат бўлади.  

 Фикримизча персонал мотивацияси билан боғлиқ муаммоларга 
тўғри ечим топиш ва инновацион ўзгаришлар қилиш учун персонални 
иштиёқи, иш самарадорлигини оширишга сабаб бўладиган юқорида 
инобатга олинган омилларга кескин равишда эътиборни яхшилаш 
лозим.  

Корхоналарда ўтказилган тадқиқот натижаларидан келиб чиқиб 
қуйидаги таклифларни ишлаб чиқдик: 

1. Ишчилардан олинган сўровнома ва наманган вилоятида 
фаолият юритаётган соҳа тадбиркорларидан олинган сўровнома 

натижаларидан келиб чиқиб бевосита ишчилар билан ишлайдиган 
раҳбарлар (мастер)ларда менежерлик, лидерлик кўникмалари 
шакллантириш нуқтаи-назаридан босқичли ўқитувни ташкил қилиш. 

2. Корхоналарда ўтказилган сўровномалар таҳлилига асосан 
корхонанинг олий мақсади, ишчига узоқ муддатли мотивация бериши 
аниқланди. Шунинг учун ишчиларда олий мақсадга нисбатан тўлиқ 
ижтимоий парадигма (харита, дунёқараш) ҳосил бўлиши учун олий 
мақсадни ишчилар ҳар куни кўрадиган худудга фано кўринишида жорий 
қилиш, шу билан биргаликда ҳар куни иш бошлашдан аввал корхона 
миссиясини рағбатлантириш сифатида эслатиб туриш лозим. Шу билан 
биргаликда корхонанинг ишлаб чиқариш билан боғлиқ жорий 
мақсадларини аниқлигини ошириб, бўлакларга бўлиб персоналга 
топшириқ қилиб бериш лозим. 

3. Корхона ишчиларини аксарияти стимул-реакция асосида 
харакат қилишини инобатга олиб корхонада тамойилларга асосланган 
қадриятларни ишлаб чиқиш ва унга ҳар куни ишчиларни назари 
тушишини таъминлаш. Доимий равишда ишчилар корпоратив 
маданиятни хис қилиб туришлари лозим. Бу эса ишчиларга иш пайтида 
ишни биринчи ўринга қўйиб иштиёқ билан ишлашга рағбатлантиради. 
Корхонани бирлаштирадиган ҳам умумий  қадриятларга содиқликдир. 

4. Ишлаб чиқариш менежерлари ўз бўлимларидаги ишчиларни 
ҳолатидан доимий ҳабар олиб туришлари лозим. Уларни муаммолари 
билан самимий ўртоқлашиш. Яхши ишлашга харакат қилаётган 
ишчиларни маҳалла фуқаролар йиғинларига ишчини ота-онаси номига 
рахматномалар жўнатиш. Бу аввало ота-онани дуосини янада 
кўпайишига олиб келади. Дуо сабаб унинг ишига ва корхонага янада 
барака киради. Ота-онасини ва ўзини маҳаллада обрўси ошганини 
кўрган ишчида ички мотивация кучаяди ва бу уни корхонага 
вафодорлигини янада оширади. 

Умумий хулоса сифатида шуни айтиш мумкинки, агар бир инсон 
билан боғлиқ бўлган инсон қадрига асосланган мотивларни мотивацион 
тизимнинг муҳим элементлари сифатида бир-бири билан боғлиқликда 
шакллантириб борилса, корхона истиқболи учун юқори натижаларни 
олиб келади. Қадриятларнинг барчасини элементар ҳисобга олиб, 
раҳбар сифатида унга эътиборли бўлиб жараёнларни ташкил этилса, 
инсон деган мураккаб тизим доимо юқори иштиёқ билан иш олиб 
боришига эришилади. Провардида, республикамизда олиб борилаётган 
ислоҳотларга монанд равишда, инсон қадрини янада ошишига 
эришамиз. 

